
YALPI ICHKI MAHSULOT 
VA UNI HISOBLASHNI 
TAKOMILLASHTIRISH 

YO‘LLARI
Xalmurzaev Mansur

Samarqand davlat universiteti dotsenti, i.f.n.

Abdushukurov Xondamir
Samarqand davlat veterinariya meditsinasi, chorvachilik va 
biotexnologiyalar universiteti “Buxgalteriya hisobi va audit”  

ta’lim yo‘nalishi talabasi

Annotatsiуa: Ushbu maqolada mavzuning dolzarbligi, ahamiyati hukumatimiz tomonidan qo‘yilgan ko‘rsatmalar va global 
iqtisodiy taraqqiyot asosida bayon etiladi. O‘zbekiston Respublikasining mustaqillik yillarida makroiqtisodiy ko‘rsatkichla- 
rining dinamikasi iqtisodiy tahlil qilinadi. YIM hisobga olishdagi ijobiy jihatlar va salbiy kamchiliklari ifodalanadi.

Kalit so‘zlar: Yalpi ichki mahsulot, yalpi milliy mahsulot, sof ichki mahsulot, milliy daromad, milliy hisoblar tizim, aholi jon 
boshiga yalpi ichki mahsulot.
Abstraсt: This article reflects the relevance and significance of the topic, based on the guidelines of our government 
and global economic development. From an economic point of view, the dynamics of macroeconomic indicators of the 
Republic of Uzbekistan during the years of independence are analyzed. The positive and negative aspects of GDP 
accounting are expressed.

Keу words: Gross domestic product, gross national product, net domestic product, national income, system of national 
accounts, gross domestic product per capita.
Аннотация: В данной стате отражаеця актуальност и значимость темы исходя из установок нашего правителства 
и мирового экономического развития. С экономической точки зрения анализируется динамика макроэкономи-
ческих показателей Республики Узбекистан в годы независимости. Выражены положительные и отрицательные 
стороны учета ВВП.

Ключевые слова: Валовой внутренний продукт, валовой национальный продукт, чистый внутренний продукт, наци-
ональный доход, система национальных счетов, валовой внутренний продукт на душу населения.

K I R I S H
Mamlakat miqyosida yalpi ichki mahsulot (YIM) makroiqtisodiy ko‘rsatkichlarning eng asosiylaridan biri 

bo‘lib, mamlakatning iqtisodiy rivojlanish darajasini mutlaq miqdorlarda ifodalaydi.
Ushbu ko‘rsatkichning asosiy mazmuni bevosita mamlakat hududida ishlab chiqarilgan va foydalanilgan 

(iste’mol qilingan) barcha yakuniy tovarlar va xizmatlarning odatda bozor narxlaridagi yoki joriy narxlardagi qiy-
mati bilan aniqlanadi. Shuni ta’kidlash lozimki, hisob-kitoblarda faqat yakuniy (bevosita iste’mol uchun mo‘ljal-
langan) mahsulot va xizmatlar e’tiborga olinadi, mazkur mahsulotlarni ishlab chiqargan kishilarning milliy man-
subligi va fuqaroligi e’tiborga olinmaydi. O‘zbekiston Respublikasi Prezidenti Shavkat Mirziyoyevning 2018-yil 
28-dekabrdagi Oliy Majlisga Murojaatnomasida “Jahon tajribasini puxta o‘rganib, xalqaro ekspertlarni jalb 
etgan holda, monetar siyosatni takomillashtirish va narx-navo barqarorligini ta’minlash konsepsiyasini ishlab  
chiqishimiz zarur. O‘tish davrida iqtisodiyot sohasida statistik hisobotlarni to‘g‘ri yuritish va davlatning iqti-
sodiy salohiyatini aniq baholash juda muhimdir.Shu orqali yalpi ichki mahsulotni xolisona baholashga erishish 
mumkin.Shu maqsadda Birlashgan Millatlar Tashkiloti (BMT) va Xalqaro valyuta fondining Milliy hisoblar tizimini 
respublikamizda 2020-yil 1-yanvardan boshlab to‘liq joriy etishimiz lozim”1 deb ta’kidlashlari yalpi ichki mahsu-
lotni hisoblashning metodologik asoslarini takomillashtirishni taqazo etadi’

1 Мирзиёев Ш.М. 2019 йилда мамлакатимизни ривожлантиришнинг энг муҳим устувор вазифалари тўғрисидаги Ўзбекистон 
Республикаси Президентининг Парламентга Мурожаатномаси. 2018 йил 28 декабрь. 

M A V Z U G A  O I D  A D A B I Y O T L A R  T A H L I L I
Hozirgi kunda YaIM ko‘rsatkichi mamlakat iqtisodiy taraqqiyotini o‘zida namoyon qiluvchi makroiqtisodiy 

ko‘rsatkichlardan biri hisoblanadi. Mamlakat iqtisodiy ahvolini o‘zida aks ettiruvchi bu ko‘rsatkichni aniqlash, 
hisoblash, tahlil qilish muhim ahamiyat kasb etadi.

Quyida iqtisodchi olimlarning YaIMning mazmun, mohiyati va uslubiyatiga ilmiy qarashlarini keltirib o‘tamiz. 
Jahon iqtisodiyotida YaIM iqtisodiy kategoriya sifatida turli xil yondashuvlar asosida tahlil etilib, uning xususiyat-
larini ochib beruvchi ilmiy xulosalar berilgan. Xususan, P.Samuelson: “YaIM – mamlakat miqyosida tovarlar va 
xizmatlar yalpi ishlab chiqarish hajmini nisbatan to‘la aks ettiradi. U joriy yilda mamlakat miqyosidagi iste’mol, 
yalpi investitsiya, davlat xaridlari va sof eksportlarning qiymat hisobidagi summasiga teng”2 deb ta'kidlaydi. 

V.V.Zolotachuk YaIMni iqtisodiyotda tovar va xizmatlarni takror ishlab chiqarish jarayonlari bilan bog‘laydi 
va “YaIM ma’lum vaqt oralig‘ida iqtisodiyotda yaratilgan qo‘shilgan qiymatlarni yig‘indisi sifatida hisoblanadi va 
bozor narxlaridagi barcha mahsulotlar va oraliq mahsulot o‘rtasidagi farqqa teng”3 deb bayon etadi. 

O‘zbekistonlik iqtisodchi olimlardan B.K.G‘oyibnazarov “Milliy hisoblar tizimi (MHT) deganda mamlakat 
bo‘yicha yaratilayotgan mahsulot va daromadlarni hisoblash uslubiyati bo‘lib ularning hosil bo‘lishi, tuzilishi, taq-
simlanishi hamda foydalanish jarayonlarini ifodalaydigan jamlama iqtisodiy ko‘rsatkichlar tizimi hisoblanadi. Bu 
tizim respublika ijtimoiy-iqtisodiy hayotining barcha jabhalarini o‘rganish, tahli qilish va istiqboldagi vazifalarni 
belgilashga xizmat qiladi”4 degan fikrni bildiradi. 

I.A. Matkarimova “Yalpi ichki mahsulot deb, mazkur mamlakat hududida joylashgan barcha korxonalar 
(rezidentlar) tomonidan pirovard iste’mol uchun ishlab chiqarilgan tovar va hizmatlar qiymati tushuniladi. Bu 
yerda korxonalarni qaysi mamlakatga tegishli ekanligi hisobga olinmaydi”5 deydi. 

YaIMni yakuniy iste’mol yoki xarajatlar bo‘yicha hisoblash uslubiyatlaridagi farqni hisobga olish ham muhim 
ahamiyatga ega. 

Q.Q.Mambetjanov “YaIMni xarajatlar usuli bo‘yicha hisoblaganda uy xo‘jaliklari, davlat va uy xo‘jaliklariga 
xizmat ko‘rsatuvchi notijorat (ijtimoiy) tashkilotlarning pirovard iste’mol uchun qilgan barcha xarajatlari umum-
lashtiriladi. Bundan tashqari yalpi jamg‘arma, tovar va xizmatlarning eksport-importi qoldig‘i ham hisobga oli-
nishiga”6 e’tibor qaratadi. 

N.I. Rustamov “Yalpi ichki mahsulot (YaIM) ko‘rsatkichi mamlakat iqtisodiyoti o‘sishini ifodalovchi asosiy 
ko‘rsatkich hisoblanadi. U mamlakat hududidagi korxonalar tomonidan barcha ishlab chiqarish omillari yor-
damida ishlab chiqarilgan tovar va xizmatlarning bozor qiymatidagi ifodasi bo‘lib, uning miqdori milliy hisoblar 
tizimi (MHT) asosida hisoblab chiqiladi. Milliy iqtisodiyotda asosiy makroiqtisodiy ko‘rsatkich sifatida YaIM 
yoki hatto yalpi milliy daromad ham qo‘llanilishi mumkin. Masalan, AQSh va Yaponiyada yalpi ichki mahsulot 
emas, balki yalpi milliy daromad asosiy makroiqtisodiy ko‘rsatkich hisoblanadi. Ammo, BMT tomonidan ishlab 
chiqilgan MHTda YaIM birlamchi ko‘rsatkich bo‘lib xizmat qiladi. Miqdor jihatdan bular o‘rtasida tafovut unchalik 
katta emas: rivojlangan mamlakatlarda bu farq bir foizdan oshmaydi. Faqat chet ellarda ishlovchi fuqarolardan 
tushadigan daromadlar salmoqli bo‘lgan mamlakatlarda bu farq katta bo‘lishi”7 mumkinligini ilgari suradi.

Bizning fikrimizcha, iqtisodiy faoliyatning yakuniy natijalarini baholovchi mazkur ko‘rsatkich mamlakat 
iqtisodiy potensialini, iqtisodiy rivojlanish darajasini, iqtisodiy o‘sish sur’atlarini (shu jumladan, xalqaro qiyos-
lashlarda) tavsiflash uchun qo‘llaniladi. YaIM iqtisodiy faoliyatning ko‘pgina yo‘nalishlarini, misol uchun YaIM 
va budjet tanqisligining o‘zaro nisbati asosida fiskal siyosatni tahlil qilish uchun, YaIM va ishlab chiqarishda 
iste’mol qilingan energetik resurslar hajmining o‘zaro nisbati asosida energiya resurslarining foydalanish sama-
radorligini va boshqalarni tahlil qilish uchun foydalaniladi. 

 Birlashgan millatlar tashkiloti (BMT)ning statistika xizmati turli mamlakatlarning iqtisodiy potensialini Milliy 
hisoblar tizimi (MHT)da taqqoslash uchun jami ishlab chiqarish hajmi ko‘rsatkichi sifatida YaIMdan foydalani sh- 
ni tavsiya etadi. Bu holda quyidagi talablarga amal qilinishi zarur, deb hisoblanadi: 

1. Qiyoslanadigan ko‘rsatkichlar bir xil kalendar davrlariga yoki yillarga tegishli bo‘lishi; 
2. YaIMni hisoblash usuli bir xil bo‘lishi; 
3. Taqqoslanadigan ko‘rsatkichlar milliy valyutalarning xarid qobiliyati paritetini hisobga olgan holda bir xil 

pul birliklarida ifodalanishi. 

2 Пол А. Самуэльсон, Вильям Д. Нордхаус. Экономика. Пер с анг. – М:. Инфра –М, 2000. 442 с.
3 Золотачук В.В. Макроэкономика. Учебник. – М:. Инфра –М, 2014. 107 с.
4 Ғойибназаров Б.К. “Ўзбекистон Республикасида миллий ҳисоблар тизимини ишлаб чиқишнинг илмий-методологик асослари 

(статистик аспект)” и.ф.д. даражасини олиш учун ёзилган диссертация автореферати. – Т.:ТДИУ.2006. –32 б.
5 Маткаримова И. А. Ялпи ички маҳсулот ҳажмини баҳолаш усуллари (миллий ҳисоблар тизими асосида) // Молодой ученый. 

– 2017. – №16.2. – С. 16-19. – URL https://moluch.ru/archive/150/42520.
6 Мамбетжанов Қ.Қ.Ялпи ички маҳсулотни харажатлар бўйича ҳисоблаш усулини такомиллаштириш йўллари // Иқтисод ва 

молия Т.:2017, 9-12 б.
7 Рустамов Н.И.Ялпи ички маҳсулот кўрсаткичи тўғрисидаги илмий назариялар ва унинг ҳисобланишига доир мулоҳазалар. 

//“Иқтисодиёт ва инновaцион технологиялар” илмий электрон журнали. –№ 3, май-июнь, 2016 йил.

MHT nuqtai-nazariga muvofiq, odatda YaIMni baholash yoki hisoblash uchta usulda amalga oshiriladi: 
ishlab chiqarish (qo‘shimcha qiymat bo‘yicha), yakuniy iste’mol (xarajatlar bo‘yicha) va taqsimlash (daromadlar 
bo‘yicha) usuli. O‘zbekistonda asosan ikkita usuldan – ishlab chiqarish va xarajatlar bo‘yicha hisoblash usu-
lidan foydalaniladi. O‘zbekiston Respublikasi Davlat statistika qo‘mitasining 2011-yil 1-apreldagi 3- sonli qa- 
roriga asosan Yalpi ichki mahsulotni (xarajatlar bo‘yicha) yakuniy iste’mol usulida hisoblash bo‘yicha uslubiy 
nizom tasdiqlangan. Shuningdek, qo‘mitaning 2016-yil 29-iyundagi 9-sonli qaroriga asosan Yalpi ichki mahsu-
lotni ishlab chiqarish usulida hisoblash bo‘yicha uslubiy nizom tasdiqlangan va qo‘llanib kelinmoqda. YaIMni 
xarajatlar bo‘yicha hisoblash usulida statistik kuzatuv birliklari bo‘lib, uy xo‘jaliklari, davlat muassasalari va uy 
xo‘jaliklariga xizmat ko‘rsatuvchi notijorat tashkilotlari hamda “Tashqi (qolgan) dunyo” norezidentlari hisobga 
olinadi.

Biroq, hozirgi vaqtda YaIMda o‘z aksini topmagan boshqa dolzarb masalalar ham bor, bu borada maqola-
ning so‘ngida fikrlarimizni bildiramiz.

T A D Q I Q O T  M E T O D O L O G I YA S I
Yalpi ichki mahsulot (YaIM) – mamlakat iqtisodiy faoliyatining muayyan davr (oy, chorak, yil) davomi-

dagi umumiy iqtisodiy natijalarini tavsiflaydigan ko‘rsatkich. Mamlakat hududida joylashgan barcha korxo-
nalar (chet el va qo‘shma korxonalari ham shu hisobga kiradi) tomonidan jami  ishlab chiqarilgan tovarlar va 
xizmatlarning bozor qiymatlaridagi ifodasi bo‘lib, uning miqdori milliy hisoblar tizimi asosida hisoblab chiqiladi. 
Mamlakat iqtisodiyotining rivojlanishini makrodarajada tavsiflash va tahlil etishda qo‘llaniladi. 

Bundan tashqari makroiqtisodiyotda yalpi milliy mahsulot (daromad), sof milliy mahsulot va milliy daromad 
kabi ko‘rsatkichlar ham qo‘llaniladi.

Biz ushbu maqolada yuqorida ta'kidlangan iqtisodiyot ko‘rsatkichlarning biri bo‘lgan va iqtisodiy sohada ko‘p 
qo‘llaniladigan YaIM to‘g‘risida to‘xtalamiz, tahlil qilamiz va uni takomillashtirish borasidagi fikr-mulohazalari-
mizni bildiramiz.

T A H L I L  V A  N A T I J A L A R
Yalpi ichki mahsulot mamlakat iqtisodiy faoliyatining muayyan davr (oy, chorak, yil) davomidagi umumiy 

natijalarini tavsiflaydigan ko‘rsatkich hisoblanadi. Mamlakat hududida joylashgan barcha korxonalar (chet el va 
qo‘shma korxonalari ham shu hisobga kiradi) tomonidan jami ishlab chiqarish omillari bilan ishlab chiqarilgan 
tovarlar va xizmatlarning bozor qiymatlaridagi ifodasi bo‘lib, uning miqdori milliy hisoblar tizimi asosida hisoblab 
chiqiladi. Mamlakat iqtisodiyotining rivojlanishini makrodarajada tavsiflash va tahlil etishda foydalaniladi.

O‘zbekiston iqtisodiyoti 2023-yilda 6 foizga o‘sib, 1,07 kvadrillion so‘mni (90,8 milliard dollarga yaqin) 
tashkil etdi. Aholi jon boshiga yalpi ichki mahsulot hajmi 28,98 million so‘mga (2468 dollar) o‘sdi, deya xabar 
bermoqda Statistika agentligi.

Mustaqillik yillarida, ya’ni 1991-yilga nisbatan 2022-yilda Respublika YaIM 13,5 mld.AQSh dollaridan 80,4 
mld.dollarga yoki 6 barobarga ko‘paygan. Shu davr ichida aholi soni 20,7 mln. kishidan 35,3 mln. kishiga 
yetgan, aholi jon boshiga YaIM deyarli 6 barobarga oshgan. 

Jami YaIMga nisbatan qishloq aholisi jon boshiga 1991-yilda 72,3% (860:1190), 2022-yilda 47,8% 
(1090,2:2279,5)ni tashkil etmoqda. Bundan ko‘rinadiki qishloq aholisi jon boshiga yaratilgan YaIM qiymati 
keyingi yillarda jami YaIM tarkibida kamayib bormoqda.

O‘zbekiston Respublikasida YaIM o‘tgan yilga nisbatan 2018-yilda 5,1%, 2019-yilda 5,5%, 2020-yilda 
1,6%, 2021-yilda 7,4%, 2022-yilda 5,7%, 2023-yilda 6,0% yoki 2018–2023-yillarda o‘rtacha 5,2%ga oshgan.

2030-yilga borib “Yalpi ichki mahsulot hajmini 160 milliard dollarga va aholi jon boshiga daromadlarni  
4 ming dollarga yetkazish” O‘zbekiston Respublikasi Prezidentining “O‘zbekiston – 2030” strategiyasi to‘g‘risi-
da”gi 2023-yil 11-sentyabrdagi PF-158-son Farmonida belgilangan. 2022–2030-yillarda, ya’ni 8 yilda yalpi ichki 
mahsulotni ikki barobarga oshirish uchun har yillik o‘sish 9 foizni tashkil etishi kerak, bunday rivojlanishga 
erishish hozirgi darajadagi o‘sishga nisbatan qiyoslanganda ancha murakkab, biroq erishish mumkin bo‘lgan 
jarayondir. Bordiyu, ushbu darajaga erishganimizda ham hali qo‘shni davlatlarga tenglashishga ancha bor, 
masalan jon boshiga YaIM hozirgi kunda Rossiyada 12 ming, Qozog‘istonda 10 ming, Turkmanistonda 7 ming 
AQSh dollarini tashkil etadi. Markaziy Osiyoda bizdan Qirg‘iziston va Tojikiston orqada, xolos.

Yalpi ichki mahsulot o‘ta materialistik tushuncha: Uning yagona maqsadi –  yuqori darajali iqtisodiy ko‘rsat-
kichga erishish. Lekin, bu o‘sish aslida odamlarning turmush darajasini oshiryaptimi? Bu boshqa masala. 
Oxirgi yillarda dunyoda yalpi ichki mahsulot bo‘yicha birinchi o‘rinda turadigan Amerika qo‘shma shtatlarida bu 
shubha ostiga olina boshlangan. Ko‘plab tahlilchilarga ko‘ra, ha, iqtisod rivojlanyapti, lekin oddiy amerikaliklar, 
aksincha, qashshoqlashib boryapti. Mamlakatdagi boylik aholi o‘rtasida adolatsiz ulashiladi, tenglik darajasi 
yomonlashgandan yomonlashyapti degan tushinchalar bor.

Oddiyiroq qilib tushuntiradigan bo‘lsak, mahallangizda bir boyvachcha oila bor. U hashamatli saroyda 
yashaydi. Bu yil uning mashinalari soni uchtaga yetdi. Butun dunyodagi kabi, O‘zbekiston iqtisodi buni yaxshi 
ko‘rsatkich deya yillik hisobotga kiritadi, chunki mamlakatda uchta qimmat mashina iqtisodiyotga kirib keldi. 
Lekin, mahalladagi mashinasi yo‘q odamlar ahvoli hisobotda aks etmaydi –  ular jamoat transportida ishga 
qatnashda davom etadi.

Shuningdek, yalpi ichki mahsulot hisoblanganda, uning iqlimga ta’siri hisobga olinmayapti. Yana bir misol. 
Aytaylik, siz tog‘li va o‘rmonli hududda yashaysiz. U yerda bir joy daraxtlardan tozalanib, tekislanib, katta meh-
monxona qurildi. To‘g‘ri, bu ish o‘rinlarini yaratadi, yalpi ichki mahsulot oshadi, lekin iqlim-chi? Unga bo‘ladigan 
ta’sir o‘lchanadimi? 

Yana bir misol, Sirdaryo viloyati Sardoba suv omborida toshqin yuz berdi, hukumat qayta qurishga mil-
liardlab pul sarfladi va bu xarajat yalpi ichki mahsulotni ko‘tardi, lekin shu bilan birgalikda, YaIMni hisoblashda 
odamlar uyidan, ishidan, hayotidan ayrilgani hisobga olinmadi.

Endi iqtisodiy ekspertlar, o‘zgarayotgan dunyoga mos, tabiiy zahiralarni asraydigan, inson farovonligi va 
tengsizlikni hisobga olishni maqsad qilgan yangicha usulni o‘ylab topishni taklif qilishmoqda. Chunki, yalpi ichki 
mahsulot toza havo, sog‘lik, umr ko‘rish muddati, jinslar tengligi, imkoniyat, ta’lim va ko‘plab boshqa jihatlarni 
o‘lchamaydi.

Aholi taraqqiyoti darajasini belgilashdagi iqtisodiy ko‘rsatkichni hisoblash usuli bizning fikrimiz bosh-
qacharoq bo‘lishi kerak, chunki keyingi davrlarda aholining taraqqiyot darajasini belgilovchi mezonlarning 
o‘zgacharoq ko‘rsatkichini jahon olimlari tavsiya etishmoqda. Xususan, AQShning o‘zidagi qator shtatlarda 
Asl taraqqiyot ko‘rsatkichi (Genuine progress indicator) o‘lchanib kelmoqda. U yalpi ichki mahsulot omillariga 
qo‘shimcha holda, jinoyat ko‘lami va ozon kengayishi qanchaga tushayotgani va hatto ishga borib kelish uchun 
yo‘lda qancha vaqt sarflanishini ham hisobga oladi.

2014-yilda tatbiq qilingan Yaxshiroq hayot indeksi (Better life index) 11ta omilni nazarda tutar ekan: uy-joy, 
daromad, ish, mahalla, ta’lim, tabiat, fuqaroviy faollik, sog‘lik, hayotdan mamnunlik, xavfsizlik, hamda ish va 
hayot o‘rtasidagi muvozanatning bari taroziga tortiladi. Qizig‘i, har bir davlat o‘zidagi qadriyatlarga moslab, bir 
omilni ikkinchisidan yuqori qo‘yishi mumkin.

1970-yillarda Butan qirolligi yalpi ichki mahsulot andazasidan voz kechib, Yalpi milliy baxtni (Gross national 
happiness) o‘lchay boshlagandi. U nafaqat ruhiy osoyishtalik, balki uyingizdagi televizorlar sonidan tortib, vaqtni 
qanday unumli o‘tqazishingizni o‘lchaydi. U yalpi ichki mahsulotga muqobil deb ko‘rilgan ilk tizim bo‘lgandi.

Iqtisod bo‘yicha Nobel mukofoti sovrindori Jozef Stiglisning ogohlantirishicha, agar dunyo liderlari yalpi 
ichki mahsulotga mubtaloliklarini to‘xtatishmas ekan, iqlim tahdidi va moliyaviy tengsizlikka qarshi kurashish, 
hamda demokratiyaning tanazzulini to‘xtatish juda qiyin bo‘ladi.

X U L O S A  V A  T A K L I F L A R
O‘zbekiston Respublikasining mustaqillik yillaridagi iqtisodiy o‘sishini tahlil qilib quyidagi xulosalarni 

bildirmoqchimiz.
1. Respublika YaIM 1991 yilga nisbatan 2022-yilda 13,5 mld.AQSh dollaridan 80,4 mld.dollarga yoki  

6 barobarga ko‘paygan. Shu davr ichida aholi soni 20,7 mln. kishidan 35,3 mln. kishiga yetgan, aholi jon 
boshiga YaIM deyarli 6 barobarga oshgan. 

2. Jami YaIMga nisbatan qishloq aholisi jon boshiga YaIM 1991-yilda 72,3% (860:1190), 2022-yilda 47,8% 
(1090,2:2279,5)ni tashkil etmoqda. Bundan ko‘rinadiki qishloq aholisi jon boshiga yaratilgan YaIM qiy-
mati keyingi yillarda jami YaIM tarkibida kamayib ketmoqda.

3. 2022–2030-yillarda, ya’ni 8 yilda yalpi ichki mahsulotni ikki barobarga oshirish uchun har yillik o‘sish 
9 foizni tashkil etishi kerak, bunday rivojlanishga erishish hozirgi darajadagi o‘sishga nisbatan qiyos-
langanda ancha murakkab, biroq erishish mumkin bo‘lgan jarayondir. Bordiyu, ushbu darajaga erish-
ganimizda ham hali qo‘shni davlatlarga tenglashishga ancha bor, masalan jon boshiga YaIM hozirgi 
kunda Rossiyada 12 ming, Qozog‘istonda 10 ming, Turkmanistonda 7 ming AQSh dollarini tashkil etadi. 
Markaziy Osiyoda bizdan Qirg‘iziston va Tojikiston orqada, xolos.

Ilmiy adabiyotlar va maqolalarni o‘rganish natijasida YaIMni hisobga olishni takomillashtirish borasida quy-
idagi tavsiyalarni bildiramiz.

1. Yalpi ichki mahsulot o‘ta materialistik tushuncha: Uning yagona maqsadi – mamlakat miqyosida yuqori 
darajali iqtisodiy ko‘rsatkichga erishish. Lekin, bu o‘sish aslida odamlar o‘rtasidagi turmush darajasini 
teng ravishda oshayotganligini ifodalamaydi. Bundan tashqari tabiiy iqlim sharoitining ta’siri qay dara-
jada ekanligi o‘z aksini topmaydi. 

2. Aholi taraqqiyoti darajasini belgilashdagi iqtisodiy ko‘rsatkichni hisoblash usuli bizning fikrimiz boshqa-
charoq bo‘lishi kerak, chunki keyingi davrlarda aholining taraqqiyot darajasini belgilovchi mezonlarning 
boshqacharoq ko‘rsatkichini jahon olimlari tavsiya etishmoqda. Xususan, AQShning o‘zidagi qator 

shtatlarda Asl taraqqiyot ko‘rsatkichi (Genuine progress indicator) o‘lchanib kelmoqda. U yalpi ichki 
mahsulot omillariga qo‘shimcha holda, jinoyat ko‘lami va ozon kengayishi qanchaga tushayotgani va 
hatto ishga borib kelish uchun yo‘lda qancha vaqt sarflashingizni ham hisobga oladi.

3. 2014-yilda tatbiq qilingan Yaxshiroq hayot indeksi (Better life index) 11 ta faktorni nazarda tutar ekan: 
uy-joy, daromad, ish, mahalla, ta’lim, tabiat, fuqaroviy faollik, sog‘lik, hayotdan mamnunlik, xavfsizlik, 
hamda ish va hayot o‘rtasidagi muvozanatning bari taroziga tortiladi. Qizig‘i, har bir davlat o‘zidagi 
qadriyatlarga moslab, bir omilni ikkinchisidan yuqori qo‘yishi mumkin.

